1 TESARONIKA

Apunu Poru Tesaronika Ragidai
mu okamaga yabiri tapu

Oka gwede nene tapu ki kabuwai

Natere Tesaronika ka natere kawaya mosi tawana Makedoniya rabineya.
Apunu Poru naiya mena Iyesu yonai ika dimawena manako iyapana Iyesu
sumamupu. Ko Diyu ragidai dai ki nuwarorotagubu apunu Poru siwakekemupu
ki pokere e tawana ki kamadubu kayawena umawa da natere Korini bauwena. E
ika tondawa ka e waretai Simosi e bameya bauwena Iyesu sumapamawa ragidai
natere Tesaronika rabineya badidi maba idiwa ki sisiyai e kabuwapupu. Apunu
Poru yona ki wainapupu ki pokere e oka yau mu togitamana kasiyara tageyana ki
nana okapupu.

Natere Tesaronika ragidai supasupai kawaya idiwa ki nene ka apunu Poru mu
parautapu ade mu iya inako mena idiwana ki nana mu mete tadebu teyateyama.
Mu Keriso badidi maba ade wirawagana bauwagana ki notababai wadamawa
manui dai tagubu ki e mete wadubu supasupa oka yau pokaiya mu kabuwatapu.

Oka debai empamana ki kabuwai

Parau 1:1

Mu weremaga wagubu 1:2-3:13

Naigida idiwana ki yonai 4:1-12

Keriso ade bauwagana ki yonai 4:13-5:11
Parau siyarai 5:12-28

1 1Nu sumanuga eyaka mena Mamnuga God nene dibipiyamu ragidai
natere Tesaronika rabineya idiwu. Wi ka Mamanuga God ade nu
Kaiwawonuga Iyesu Keriso mete ewapuru eyaka-menaigubu ragidai.
Nau Poru yo Sairasi ade apunu Simosi mete kina karako wi paraunimei
kawaya daganani wi ba-magau. Kaiwa kaiwa.
Wi paerega ki denai bita wibo wadamana ko ki ka Mamanuga God
e rikapupu deni mena wi wadinibu bagi. E karako waitaniyoto da e wi

609 1 Tesaronika 1

nene kwae-wena ki mibai wi naigida mena kataiwagi wetawetara ade
nuwabagi rabineya idiwoi.

Natere Tesaronika ragidai mu iyamaga bagi

2Nu maramara Mamanuga God bameya wi nene gurigurigemei ade
wi kuduba nene e paraupemei. 3Ena, Mamanuga God e kataiya da wi
badidi maba idiwu ki nu maramara notapemei idiwei. Wi eba suma
mena sumaiwagamu ko wi sumaga ki pokaiya ka wi e wagubu ki makeya
makeya mete upiwagamu. Nota kwarikwarisi ki notai pokaiya ka wi e
nene muya nunumu, ade nu Kaiwawo-nuga Iyesu Keriso e nawanai idiwu
ki nene ka wi giruru maba kobaiya teteiwagamu ragiragi kawaya ubumu.

4Nu katainugu da Mamanuga God e nuwaiya po wiyo ki pokere e
winenibu e eya nene nakanibu. 5-6 Wi kataigau da nu yabiri Mamanuga
God e yonai bagi kawaya wadimipi wi bamagau ika baigibi makeya ki
ka nu e kasiyarai mete wadimipi ika baigibi. Nu Mama-nuga God e Keyai
Tanai Bagi Kawaya ki kasiyarai pokaiya iwegemeya ki ka e yonai ki wi
geyanibu da wi e yonai mibai ki deni mena mibimupu. Nu Kaiwawo-nuga
naiya badidi kwaewagawa umawa ki maba nu wi bamagau inako mete
kwaigemeya iweya manako wi nu eminimawa ki ka wi mete kawareya
inako kwaigamawa. Wi Mamanuga God e yonai sumamupu ki pokere
iyapana dai mete bautagubu wi girinimawa pasunimawa. Ko Mamanuga
God e Keyai Tanai Bagi Kawaya wi mamama mete negebu ki pokere
wi notaga eba kauwena ko wi mibi mamamai idiwa. 7Wi badidi maba
idiwa ki ka suma sumatagamu ragidai kuduba tawana Makedoniya yo
tawana Akaiya rabineya wi eminimpu ki pokere mu mete kina karako
inako kwaetagamu. 8 Wi pokagere ka Kaiwawonuga e yonai karako
tawana Makedoniya yo tawana Akaiya rabineya kawayawagau yarau. Wi
e sumapiyamu ki sisiyai tawana tawana bauwena kayawena ki pokere
nu yona mo eba iwagamu mibai ka wi sumaga ki sisiyai ka iyapana
kuduba ororeya mena wainamupu kewowena. 9Nu naiya wi bamagau
baigibi makeya wi nu diriwanuga badidi kwaigubu ki sisiyai mu mete
wainamupu. Ade wi daisusu yo momorapa ade dai mete kina bamamugu
buburigamawa ki wi deni mena kamaditampu manako wi notaga
wirawena maramara tondau apunai mibai Mamanuga God ki e mena
suma-mupu, ki sisiyai ka iyapana kuduba mete wainamupu kewowena da
karako tagamu. 10Mu kuduba kataitagubu da wi karako Mamanuga God
e Gubagai kunuma were ade kaworoto ki e mena nawanai idiwu. E naiya
mena powena ko Mamanuga God wagubu umuneya ka e ade iyawena
kipu ubupu. Nu iyapana kuduba paeremipi ki pokere Mamanuga God e
nuwai nu bamanugu pupu-wagawa. Bita ki nu nubo wadamana ko Iyesu
bauwena nu yawatanuga mebu da nu karako e pokaiya Mamanuga God e
nuwa pupui ki baibigamipi.

1 Tesaronika 2 610

Apunu Poru natere Tesaronika rabineya upiwagawa

2 1Kowaniyoma, wi kataigau da nu naiya wi bamagau baigibi ki ka nu

eba asusu baigibi ko ki mibai mete kina. 2Wi kataigau da iyapana
natere Piripai rabineya nu girinimpu waegeyageyama-nimpu manako
nu kebomipi wi ba-magau baigibi ki ka iyapana dai ika mete kina nu
bodanimana kwaetagubu. Nu ewanugere eba wiraigibi ko Mama-nuga
God e eya kasiyarai negebu ki pokaiya ka nu ubumpi e yonai bagi kawaya
ki wi kabuwanimpi. 3Nu ubumei iyapana suma sumatagamana ki nana
dimaigemei ki ka eba nu nubo nuwa-nugu bera were waratamana da
mu yawata kwaiya kayatagamana ki nana iwegemei. Pa mena. 4Ki ka
Mamanuga God e nu eminibu da nu ka baganai ki pokere e nu winenibu
manako upi yau negebu da nu e yonai bagi kawaya iyapana tademana
ki nana. Nu ka eba iyapana nu werenuga tagamana ki wainapemei
ko nu nuwanuga notanuga empiyau apunai Mamanuga God e rabinai
mamamawagana ki nana ka nu e nuwaiya badidi wainapiyau ki mena
makeya makeya iwegemei. 5Wi kataigau da nu naiya wi bamagau
baigibi ki ka nu eba wi gwedegwedega mo taisi teyateyamaigamana ki
notai notamipi were baigibi manako dayaya yonai pokaiya wi rabinaga
kupemeya. Pa mena. Mamanuga God e kataiya da nau yona mibai
suwagakani. 6 Nu eba wi bo iyapana dai ki nu sinuga tepapamana ki nana
baigibi.

7Nu ka Keriso e tononibu ragidai ki pokere nu bani bo gwedegwede
nene wi genenimpena ki ka eba gwedei mete kina. Ko nu inako eba
kwaigibi. Ridi mosi e munui wawayai naigida mena kwayubapiyau ki
maba ka nu wi naigida mena inako kwayubanimana ki nana baigibi.
8Nu wi nene ebotau notapemei ki pokere Mamanuga God e yonai
bagi kawaya nu bamanugu bauwena ki ka nu nuwanugu yona ki wi
mete kabuwa-nimana ki nana wainamipi. Ko eba ki mena; Nu wi nota
kwarikwarisinimei ki pokere nu nubo iyanuga wi bagiga nene tampena
da wi ki pokaiya iya bagi wadumpena ki mete baganai. 9 Kowa-niyoma,
nu wi bamagau badidi kwaigemeya ki wi kuduba yabugere nu eminimpu
kewowena. Nu Mamanuga God e yonai wi kabuwanimeya ki ka nu aiyata
mo eba idiweya. Nu eba nuwa-nugu wi nu nene muya nunumana ki nana
ki pokere kemora nawaru ka nu nubo idanuga kasiyarawagawa pokaiya
kupemeya idiweya.

10Wi suma sumaiwagamu ragidai wi bamagau ki nu berokoi mo
eba kwaigibi ade gwede mo eba paeremipi. Nu wi bamagau bagi
supasupai mena idiweya ki wi kuduba yabugere nu eminimpu
kewowena. Mamanuga God e mete kataiya. 11 Wi kataigau da apunu
mosi e munuiyoma naigida mena tadeyau kabukabuwa ade wade
supasupatamiyau ki maba ka nu wi eyaka eyaka inako mete nidimeya

611 1 Tesaronika 2

kabukabuwa ade wade supasupanimeya. 12Nu wi toginimeya kasiyara
negemeya ade wi rabinaga minimeya kwarisi nuwanusuru mete
negemeya. Nu wi nidimeya teyateyama, iwegemeya ke; ‘Mamanuga
God e wi winenibu da wi e eya gari rabineya kaiwana e tanai kasiyarai
pokaiya idiwana ki nana wagubu ki pokere e nuwaiya wi bagi supasupai
mena idiwana wainapiyau ki wi inako mena idiwoi.’

13Nu naiya Mamanuga God e yonai wi nidimeya kabukabuwa ki ka
wi e yonai ki deni mena sumamupu ki pokere nu maramara Mamanuga
God bameya wi nene paruigemei. Yona ki ka eba iyapana kaina nu
yonanuga ko ki ka Mamanuga God e eya yonai. Wi yona ki sumapiyamu
ki pokere yona ki wi rabinagau tawayagisi manako Mama-nuga God wi
nuwaga notaga rabineya upiyogono tondono. 14Kowaniyoma, nau yona
yau mete nidiyani wainapu-muri; Nu sumanuga eyaka mena Mama-nuga
God nene dibipiyamu ragidai tawana Diyudiya rabineya idiwu mu naiya
nuwaboya badidi bananamupu ki nuwaboyai ka karako wi mete inako
bananapiyamu yau kena. Mu mete kina ka Keriso Iyesu e iyapanaiyoma
ki pokere Diyu ragidai dai ubumpu mu giritampu pasutampu. Ki
kwaitana ka wi tawanaga eyaka mena ragidai dai karako ubumu wi mete
inako giriniyamu pasuniyamu. 15Diyu ragidai ki mu ka nu Kaiwawonuga
Iyesu wadumupu minimupu poyo. Takari kawaya ka mu ubumpu
Mamanuga God e bonanai wainapamawa tagamawa ragidai inako mete
namutampu ade mu nu mete siwakekenimpu. Mu ka iyapana kuduba
nu iyaranuguma. Mamanuga God e mu bamamugu eba mamamawena.
16 Nu baigibi Mamanuga God iya negeyana yonai iyapana kwaiyanai
ragidai wi nidimana ki nana ki ka Diyu ragidai ki bautagubu nu
yawatanuga bodaboda-pamawa. Mu inako kwaetagamawa ki mu muga
bigimaga wadamawa kawaya da kewowena yau kena ki pokere karako ka
Mamanuga God e nuwa pupui mu bamamugu wana bauwena.

Apunu Poru e Tesaronika ragidai ade emitamana ki nana wainapupu

17Kowaniyoma, nu suwawi garigari maba wi kamadinimpi kaigibi.
Mara eba rowarowa eweya ka nu nuwanugu poyo ade wiraigamana wi
eminimana ki nana wainamipi ko nu yawatanuga ragiragi-wena. Nu
kamadinimpi kaigibi ko nu notanuga ka maramara wi bamagau ika
tondau. 18 Nu ade wiraigamana wi bamagau baigamana wainamipi.
Ena, nau Poru yona mibai suwagakani; Nau maramara ika kaniyana
ki nana kwae-sugekeya ko Berokoi Apunai Seitani nau yawatani ki
e bodabodapiyawa. 19Nu Kaiwawonuga Iyesu Keriso ade wira-yagisi
baiyagisi manako nu e yabareya ubumamu makeya ki ka e gwede
pokaiya nu puyo negeni? Nu puyo wadamana nawanai idiwei ki nu
gwede pokaiya yadamu? Ade nu mara ki makeya gwede pokaiya
mamamaigamu? Nau suwagani wainapumuri; Nu wi mena pokagere

mamama ki bananapamu. 20Ena, wi pokagere ka nu mibi mamamai e

yabareya yabarayabara ubumamu.

3 1-3Nu nuwanugu wi ade eminimana ki nana wainapemeya nu rabina-
nuga wadawa maramara bagi ububura-igemeya. Wi badidi maba

idiwa ki sisiyai nu kataigamana ki nana ka nu wareta-nuga Simosi wi

bamagau tonomipi ko nau yo Sairasi notamipi da nu mena natere Ateni

rabineya idiwana ki nana. Apunu Simosi e ka nu mete ewapuru Mamanuga

God e upi kwaigemei ade Keriso e yonai bagi kawaya mete ewapuru

dimaigemei ki apunai. Iyapana bautagubu wi girinimawa pasunimawa

ko wi sumaga eba kekerawagana ki nana ka nu e tonomipi da e wi togi-

niyana kasiyara negeyana manako wi sumaga ragiragiwagana ki nana.

Wi kataigau da Mamanuga God nu yo wi ewapuru winenibu da nu bita

makari ade nuwaboya inako mete banana-pamana ki nana.

4Ena, nu naiya wi mete ewapuru idiweya ki makeya ka nu kawareya
kawareya wi nidimeya teyateyama, iwegemeya ke; ‘Wi Keriso sumapiyoi
ki ka iyapana mete baitagisi wi girinimoto pasunimoto.” Nu yona ki
iwegemeya ki mibai karako wi bamagau wana bauwena ki kena.

5Nau wi nene ebotau wainapekeya, kemora nawaru oro naigida eba
ukwerekeya ko bagi ububurasugekeya mibai ka nau notani wagawa
ke; ‘Mu sumamaga kamadumpu bo? Kerapu wadewade apunai Seitani
bauwena mu kerapumugu wadubu manako nu upinuga mu bamamugu
kwaigemeya ki kuduba e giripupu bo pa mena?’ Nau inako notapekeya
tagani kandawa ki pokere nau apunu Simosi wi bamagau tonopuwani.

6 Apunu Simosi wi bamagau umawa ki e karako ade wirawena nu
bamanugu bauwena manako wi Iyesu ragiragi kawaya sumapiyamu ade
wiga deni deni nota kwarikwarisi kasiwaraiwagamu idiwu ki sisiyai bagi
kawaya e nu nidibu. E mete nidibu da nu wi nene badidi kwaigemeya ki
wi eba notagogamupu ko nu wi eminimana wainapemei ki maba wi nu
mete inako eminimana wainapiyamu. 7Kowaniyoma, nu yewe maramara
bita makari yo nuwaboya kawaya daganani bananapemei ko wi sumaga
ragiragi kawaya ki sisiyai nu wainamipi ki pokere karako ka nuwa-
nusuru nu bamanugu bauwena. Nu kasiyara mete wainapemei. 8 Naiya ka
nu wi kaupuwaga wainamipi ko wi karako nu Kaiwawonuga e naureya
ragiragi kawaya ubumu ki sisiyai nu wainamipi ki pokere karako ka nu
taganuga roronawena iya bagi kawaya idiwei. 9 Karako ka nu Mamanuga
God wi nene paraupemei. E yabuiya ka nu wi pokagere mamama kawaya
daganani wainapemei. Mibai, ki denai nu badidi maba e paraupamu?
10Nu wi ade eminimana ki nana wainapemei ki pokere kemora nawaru
ka nu nuwanuga notanuga eyaka mena Mamanuga God bameya
gurigurigemei da nu yo wi empepeigamana ki yawatai e yadini supasupa.
Wi Keriso bagi kawaya sumapiyamu ko nu nuwanugu po yona dai
kawareya wi ade kabuwanimana ki nana da wi sumaga ragiragiyagisi.

613 1 Tesaronika 3, 4

11Kowaniyoma, nu nuwanugu ka Mamanuga God ade nu Kaiwawonuga
Iyesu mete kina karako nu yawatanuga yadini supasupa da nu wi
bamagau ika ade baigamu. 12Nu wi nota kwari-kwarisinimei ki maba
ka nu Kaiwawo-nuga Iyesu wi notaga wirapoto da nota kwarikwarisi
ki notai wi rabinagau posiyagisi siwagapoto manako ki pokaiya ka wi
wiga deni deni nota kwarikwarisi kasiwaraiwogoi ade iyapana kuduba
inako mete nota kwarikwarisitamiyoi idiwoi. 13Wi inako idiwoi ki ka
nu Kaiwawonuga Iyesu wi toginiyoto kasiyara negeni manako aita ewa
e eya iyapanaiyoma popotagubu ragidai ki mete waratamini baiyagisi
makeya ki ka wi bagi supasupai ade wi paerega pa mena Mamanuga God
e yabareya e eya nene ubumuri.

Nu badidi maba idiwomu da Mamanuga God nu mamamanuga yagisi?

1Kowaniyoma, nu oka yau kewopamana kwaigemei ko iyapana
Mamanuga God e yabuiya badidi maba idiwana da e nu

mamamanuga wagana ki yonai ka nu karako kawareya wi ade nidimei
yau kena. Nu katainugu da nu naiya badidi nidimipi teyateyama ki wi
makeya makeya inako kwaiwagamu idiwu ko nu karako nu Kaiwawonuga
Iyesu e si pokaiya ragiragi kawaya kawareya wi ade nidimei da wi
mara-mara inako mena kwaiwogoi yamoi. 2 Wi badidi maba idiwana ki
kabuwai ka nu Kaiwawonuga Iyesu kasiyara negebu ki pokaiya nu wi
nidimeya teyateyama. E kabuwai ki kuduba ka wi kataigubu kewowena.

3Mamanuga God e nuwaiya ka wi e yabuiya bagi supasupai mena e
nene idiwana ki nana. Ki pokere ridi yo apunu, wi taku maba igida yauda
asusu eba kwaiwogoi iwoi ade didiwa mete eba ukwopoi. 4Wi apunu
eyaka eyaka ridi tauwamana wainapiyamu ki ka wi Mamanuga God e
yabuiya ade iyapana kuduba mu yabumugu mete kina waina nobomo wi
iyaga bagi supasupai mena idiwoi. 5Iyapana kwaiyanai Mamanuga God
eba kataimugu ragidai taku maba iwana ki poisiyasiyai wainapiyamu
notamaga ki deneya tainitamiyau ki mu maba wi inako eba kwaiwogoi.
6Ki pokere, yau nene ka nau yona yau ade suwagani wainapumuri;
Kau waretagi eba giripiyowa ade e eba rauru kawa-kawarapiyowa. Nu
naiya mena ragiragi kawaya wi nidimeya ki nu karako kawareya wi ade
nidimei yau kena; Iyapana nima inako kwaeyogono ki ka Mamanuga
God aita ewa bita kawaya mosi e kweyoto. 7Mamanuga God nu winenibu
da nu midimama berai inako eba kwaigamana ki nana ko e nuwaiya ka
nu e yabuiya iya bagi supasupai e nene mena idiwana ki nana wagubu.
8Ki pokere iyapana nima yona yau kwenupiyau ki ka e eba nu yonanuga
kwenupiyau ko Mamanuga God e eya Keyai Tanai Bagi Kawaya puyo
negebu ki e yonai e kwenupiyau.

9Wi suma sumaiwagamu ragidai deni deni nota kwarikwarisi
kasiwara-igamana ki yonai nu oka pokaiya mo wi eba kabuwaniyamu

mibai ka Mama-nuga God e ebo mena nota kwarikwarisi ki notai wi
kabuwanibu kewowena. 19Nu sumanuga eyaka mena ragidai kuduba
tawana Makedoniya rabineya idiwu ki mu bamamugu ka wi mara-mara
bagi kawaya inako kwaiwagamu nota kwarikwarisitamiyamu idiwu.
Ki pokere kowaniyoma; Nu karako yona yau mena wi nidimei; Wi bagi
kawaya kwaiwagamu ki wi eba kamadumuri ko kawareya kawareya
inako mena kwaiwogoi yamoi.

11Nu naiya mena wi nidimipi, iwagibi ke; ‘Kau nima rabinagi tatatawai
ki kau kwarisinuwagi rabinagi pakarayagisi. Kau nima kowagiyoma
mu yonamaga nuparanugei nuwegei ki kau nupara kamadi. Ade
kau nima imagei tondei ki kau kaubo idagi kasiyarayogono pokaiya
kupowa tondowa.” 12Wi inako kwaiwogoi ki ka wi baniga digumau
uburono manako iyapana suma eba sumatagamu ragidai wi eminimono
wiwiranimono ade wi werega mete togomono.

Nu Kaiwawonuga Iyesu ade wirawagana bauwagana ki yonai

13-14Kowaniyoma, nu karako iyapana popotagubu ragidai mu yona-maga
wi nidimana wainapemei. Iyapana iya wadamana nawanai eba idiwu
ragidai ki mu ka nuwaboya rabineya idiwu mibai ka mu kowa-muguma
popotagisi ki ka mu deni mena kayatagisi ko ewa mo eba emitamini. Ko
nu Iyesu sumapemei ragidai nu nuwaboya inako eba wainapomu mibai ka
nu katainugu da Iyesu powena ade iyawena kipu ubupu ki pokere iyapana
gwedewau e sumapamawa da popo-tagubu ki ka Mamanuga God mu
waratamini da mu aita ewa Iyesu mete wiratagisi baitagisi.

15Nu Kaiwawonuga badidi wagubu ki nu karako makeya makeya wi
nidimei yau kena; Nu Kaiwawonuga ade wira-yagisi baiyagisi makeya
ki ka iyapana popotagubu ragidai yabiri iyatagisi kimoto ubumoto ko
nu iyaiya idiwei ragidai ki nu ka mu ewamugu yamamu. 16 Mara ki
makeya ka Mamanuga God e bawiwi yagisi ade aneya kawaimaga e
bonanai ragiragi kawaya wena siyonoto ki nu mete wainapamu manako
nu Kaiwawonuga kunuma kamadini kaworoto. Ki makeya ka iyapana
gwedewau Keriso e naureya idiwa da popotagubu ragidai ki mu yabiri
iyatagisi kimoto ubumoto. 17Ki eweya ka Mama-nuga God uburoto
nu iyaiya idiwei Keriso sumapemei ragidai kwananiyoto teniyoto
popotagubu ragidai ki mete ewapuru yamamu manako nu Kaiwawonuga
oroguma kawareya iyarau bananapamu. Bananapamu manako nu e mete
mara-mara idiwomu kaiwomu. 18Ki pokere yona yau pokaiya ka wi wibo
wibo deni deni togi kasiwaraiwogoi idiwoi.

Nu Kaiwawonuga ade wirayagisi baiyagisi e nawanai idiwomu

5 1Kowaniyoma, nau wi nidiyani wainapumuri; Mara ki bauwagana
sisiyai nidibuwani ki gwede mara bo gwede madega baiyagisi ki nau

615 1 Tesaronika 5

oka pokaiya mo wi eba kabuwaniyani. 2 Wi kataigubu wetawetara da nu
Kaiwawo-nuga baiyagisi ki ka e kuwa apunai kemorau bauwagau ki maba
e inako baiyagisi. 3Iyapana tagisi ke; ‘Nu karako bagi kawaya idiwei.
Gwede berokoi mosi nu bamanugu eba wenayagisi.” Mu inako togomono
idiwono ki makeya ka ridi munu wenapana makarai garugaru mena e
bameya bauwagau ki maba ka Mamanuga God bita kawaya daganani
garugaru mena tonopoto mu bama-mugu baiyagisi nainitamini, ko mu
bita ki baibigapamana yawatai mo pa mena.

4Kowaniyoma, wi ka eba sisipu rabineya idiwu da nu Kaiwawonuga
kuwa apunai maba baiyagisi wi naininiyoto. Pa mena. 5Wi kuduba ka
tanai ragidai karako taneya mena idiwu. Nu ka eba sisipu ragidai da nu
sisipu idiwomu. 6Ki pokere iyapana oro wadamu ragidai ki mu maba nu
eba ukwopomu ko nu yabu yabu idiwomu ade nota naigida mena yodomu
were kwaigomu. 7Oro wadamu ragidai mu ka kemorau ukwapamu. Ade
awana suwakarai kubamu yabaramaga babawagau ragidai ki mu mete
kemorau awana kubamu iwu. 8 Ko nu ka nawarau ki ragidai ki pokere
nu notanuga inako eba babayogono ko nu nota naigida yodomu were
kwaigomu. Piyara ragidai mu nodamaga tatamai ragiragi kawaya umamu
ki maba ka nu ubumamu suma ade nota kwarikwarisi ki notai tepamu nu
nodanuga tatamai umamamu. Ade piyara ragidai mu debamaga tatamai
ragiragi kawaya umamu ki maba ka nu mete kina ubumamu Mamanuga
God iya waunai negeyana yonai wagubu nawanai idiwei ki notai mena
yadamu nu debanuga tatamai umamamu. ®Mamanuga God nu winenibu
da nu Kaiwawonuga Iyesu Keriso pokaiya iya waunai wadamana ki nana
ko e eba winenibu da nu e nuwa-pupui ki bananapamana ki nana. Pa
mena. 19E nuwaiya ka nu e mete idiwana ki pokere e Keriso tonopupu nu
nene powena. Ko nu iyaiya idiwomu bo popoigamu were e baiyagisi ki
ka eba gwedei mete kina mibai ka nu katainugu da nu e mete dibipamu
manako ewapuru eyaka mena e mete idiwomu. 11Ki pokere kowaniyoma;
Wi karako badidi kwaiwagamu ki mena wi kawareya kawareya
inako mena kwaiwogoi deni deni togi kasiwaraiwogoi ade kwayuba
kasiwaraiwogoi idiwoi.

Naigida mena idiwana ki yonai siyarai

12Kowaniyoma, wi yona yau mete naigida mena wainapumuri; Wi
yabiyabiriguma paunagau ragiragi kawaya upitagamu ki denai mu
naigida mena wiwiratamiyoi idiwoi. Nu Kaiwawonuga mu winetapu da
mu yawata bagi wi kabuwanimana ki nana. 13 Mu wi nene upitagamu ki
pokere naigida mena wiwiratamiyoi ade nota kwarikwarisitamiyoi. Ade
naigida mena nuwabagi rabineya ewapuru eyaka mena idiwoi.

14Kowaniyoma, nau yona yau mete nidiyani teyateyama wainapumuri;
Midi togatoga ragidai ki wi tademuri da mu upitogomono. Pore

wainapiyamu ragidai ki wi kasiyara tagemuri. Daiyororo ragidai ki

wi waitatamuri. Ade iyapana eba diriwatamiyoi ko kwarisiwagi mu
kuduba bamamugu naigida mena kwaiwogoi. 15Iyapana wi girinimono
pasunimono ki ka wi denai eba kwaiwagi ko maramara iyapana kuduba
bamamugu bagi mena kwaiwogoi.

16 Ade yona yau mete wainapumuri; Wi maramara mibi mamamai
idiwoi, 17ade maramara Mamanuga God bameya guriguriwogoi. 18 Mara
bagi bo berokoi wi bamagau baiyagisi ki ka eba gwedei mete kina ko
wi maramara Mamanuga God mena paraupiyoi. Wi ka Keriso Iyesu e
naureya idiwu ragidai ki pokere Mamanuga God e nuwaiya ka wi inako
mena kwaiwagamana ki nana.

19Mamanuga God e Keyai Tanai Bagi Kawaya wi rabinagau minibu
siwa ki tanai wi eba popumuri. 20-21yapana mosi uburoto yagisi da e
Mamanuga God e bonanai wainapupu ki ka wi e yonai ki garugaru eba
tagararapumuri ade garugaru eba mibipumuri. Wi rabinaga pakarayagisi
yona ki naigida mena wainapumuri popo da bagi ki ka wi yona ki
diriwai kwaiwagi, 22ko berokoi ki ka wi yona ki diriwai eba kwaiwagi ko
tagararapumuri.

Parau siyarai.

23Nuwabagi negeyau apunai Mama-nuga God e karako kasiyara
negeni ade kawareya kawareya wi rabinaga wirapono da wi e yabuiya
bagi supasupai mena e nene idiwoi. Nau nuwaneya e uburono wi
kwayubaniyono da gwede berokoi mosi wi keyaiga yo wi nuwaga notaga
yo wi midiga kwakwarepuga mete kina ki eba giripoto. Nau nuwaneya
ka wi paere mo eba kwaiwagi ko bagi supasupai mena idiwoi yamoi
da nu Kaiwawonuga Iyesu Keriso ade wira-yagisi baiyagisi makeya.
24Mamanuga God e wi winenibu ki pokere e eba kamadiniyoto ko e
naiya badidi gwaiyabawena ki e makeya mena wi bamagau kwaeyagisi.

25Kowaniyoma, wi Mamanuga God bameya nu nene mete
guriguriwogoi.

26 Wi yowaguma tataguma badidi maba parautamiyamu ki maba wi
sumaga eyaka mena ragidai kuduba mu mete inako deni deni parau
kasiwara-iwogoi idiwoi.

27Nu Kaiwawonuga kasiyara tegebu ki pokaiya ka nau karako wi
nidiyakani yau kena; Oka yau nu kowanuguma kuduba mu paunamugu
iyabapumuri da mu wainapomoto.

28 Wi paerega ki denai bita wibo wadamana ko ki ka nu Kaiwawonuga
Iyesu Keriso e rikapupu deni mena wi wadinibu bagi. E karako
waitaniyoto da e wi nene kwaewena ki mibai wi naigida mena kataiwagi
wetawetara.

Nau yonani ika kewowena. Kaiwa kaiwa.

